
                                                                                                                        E.Rev.77/2021 

GJYKATA SUPREME E KOSOVËS –në kolegjin e përbërë nga gjyqtarët; Erdogan 

Haxhibeqiri, kryetar i kolegjit, Beshir Islami dhe Fejzulalh Rexhepi, anëtarë, në çështjen juridike 

të paditësit  “O. ” sh.p.k , me seli në F.,të cilin e përfaqëson me autorizim avokati Sylejman 

Klinaku, nga P., kundër të paditurës Komuna e Vushtrisë, të cilën me autorizim e përfaqëson I. 

G., objekti i kontestit shpërblimi i dëmit për shkak të mospërmbushjes së kontratës, duke 

vendosur lidhur me revizionin e të paditurës, paraqitur kundër aktgjykimit të Gjykatës së Apelit 

të Kosovës në Prishtinë, Ae.nr.250/2019 datë 9.9.2021, në seancën e kolegjit të mbajtur më 

27.1.2021, mori këtë: 

 

     A  K  T  GJ  Y  K  I  M  

 

Refuzohet si i pabazuar revizioni i të paditurës, paraqitur  kundër aktgjykimit të Gjykatës së 

Apelit të Kosovës në Prishtinë, Ae.nr.250/2019 datë 9.9.2021 . 

 

     A  r  s  y  e  t  i  m  

 

Me aktgjykimin e Gjykatës së Apelit të Kosovës në Prishtinë, Ae.nr.250/2019 datë 9.9.2021  , 

është refuzuar si e pabazuar ankesa e të paditurës dhe është vërtetuar aktgjykimi i Gjykatës 

Themelore në Prishtinë–Departamenti për Çështje Ekonomike,EK.nr.590/2016 datë 30.4.2019, 

me të cilin në pikën I të dispozitivit  të aktgjykimit,  është aprovuar kërkesëpadia e paditësit 

‘’O.’’ sh.p.k , me seli në F., ashtu që është detyruar e paditura Komuna e Vushtrrisë, që t’ia 

paguaj paditësit shumën prej 27.549.60 € ,në emër të kompensimit të borxhit nga kontrata me 

furnizim me bletë , me kamatë prej 8 % në vit, duke llogaritur  nga dita e parashtrimit të padisë 

në gjykatë ,datë 20.12.2016 e deri në pagesën definitive,  që të gjitha në afat prej 7 ditësh nga 

dita e dorëzimit të këtij aktgjykimi .Në pikën II , të dispozitivit  është detyruar i padituri që 

paditësit  t’ia paguaj shumën prej 1,321.00 € në emër të kompensimit të shpenzimeve  të 

procedurës kontestimore , brenda afatit prej 7 ditësh  nga dita e dorëzimit ë këtij aktgjykimi. 

Kundër aktgjykimit të gjykatës së shkallës së dytë, e paditura  në kohë  ka paraqitur revizion, për 

shkak të shkeljeve thelbësore të dispozitave të procedurës kontestimore dhe aplikimit të gabuar 

të së drejtës materiale me propozim që të  dy aktgjykimet e gjykatave të instancës ma të ulët të  

prishen dhe lënda t’i kthet gjykatës së shkallës së parë në rigjykim.  

Nuk ka pasur përgjigje në revizion  nga paditësi.   

Gjykata Supreme e Kosovës, pas shqyrtimit të aktgjykimit të goditur dhe vlerësimit të 

pretendimeve të dhëna në revizion në pajtim me nenin 215  e lidhur me nenin 505 të LPK, ka 

gjetur se: 

  

 Revizioni   është i pabazuar. 

Në procedurë të zhvilluar në gjykatën e shkallës së parë dhe në bazë të provave të administruara 

është vërtetuar se paditësi  me të paditurën më datën  14.05.2015, kanë lidhur kontratë për 

furnizim me bletë, destinimi i të cilave ishte shpërndarja si donacion për disa fermerë të Komunës 

së Vushtrrisë. Paditësi ka pasur një vonesë në furnizimin me bletë, e cila ka qenë e arsyeshme 

dhe në interesin e të paditurit dhe përfituesve të bletëve, nga se vonesa ka ndodhur për shkak se 

paditësi ka dashur që të bëjë kontrollin e bletëve lidhur me gjendjen e tyre shëndetësore. Pas 

përfundimit të ekzaminimeve shëndetësore dhe pajisjes me certifikate se bletët nuk kanë ndonjë 

sëmundje, paditësi ka bërë bërë liferimin e bletëve. Kështu, më 08.08.2015, paditësi ka 

transportuar bletë dhe i ka vendosur në një lokacion (fushë) të hapur në periferi të qytetit të 

Vushtrrisë, e quajtur “ Te Vreshtat”. Bletët janë pranuar në mënyrë të rregullt nga Komisioni për 

Pranim. Gjatë kohës sa kane qëndruar në fushën e hapur, i ka vizituar disa herë Agjencia e 

Ushqimit dhe e Veterinës e Kosovë (në vazhdim: AUVK), dhe nuk janë dhënë vërejtje lidhur me 

gjendjen e tyre. 

 Më 31.08.2015, bletët janë shpërndarë nëpër familjet përfituese të Komunës së Vushtrrisë. Pas 

shpërndarjes së tyre, janë bërë disa vizita tek familjet përfituese, ku janë shfaqur edhe dyshime 

për infektimin e tyre nga sëmundja e murtajës amerikane (e quajtur edhe si pesta amerikane). 

Pastaj është bërë ekzaminimi i  katër mostrave të marra në Laboratorin e AUVK, ku ka rezultuar 

se në dy raste është prezent sëmundja e lartcekur, ndërsa në dy mostra të tjera nuk është 

evidentuar prezenca e asaj sëmundjeje .Pastaj, AUVK ka kërkuar nga Komuna që të gjitha 

kosheret me bletë që janë liferuar, ti mbyllë përkohësisht dhe të dërgohen në një vend të izoluar. 

E paditura e ka bërë mbylljen e bletëve te liferuara (281 copë) dhe i ka dërguar në një lokacion 

të përbashkët, në Bjeshkën e Qyqavicës, ne pritje të vendimit të AUVK. Në fund AUVK ka 

marrë vendim për asgjësimin e të gjitha atyre shoqërive me bletë, ndërsa e paditura e ka njoftuar 

paditësin se e ka shkëputur kontratën për shkak te përmbushjes në mënyrë të parregullt të saj nga 

ana e paditësit, dhe se ka refuzuar që të bëjë pagese e çmimit blerës. Me padi i është propozuar 

gjykatës që të marrë aktgjykim me të cilin do të detyrohet e paditura që t'ia paguaj borxhin nga 

kontrata e shitblerjes në shumën prej 27,549.60 €. 

Gjykata e shkallës së parë pas administrimit të provave që gjenden në shkresat e lëndës ka gjetur 

se paditësi dhe e paditura kanë qenë në raportet  juridike detyrimore përmes lidhjes se kontratës 

publike të datës 14.05.2015 me titullin “Furnizim me shoqëri bletësh për fermer” ku sipas 

kontratës pala paditëse ka marrë detyrimin e liferimit të 312 koshereve me bletë, me disa pajisje 

shtesë dhe ushqime rezervë për bletë, ndërsa e paditura ka marrë detyrimin e pagesës së çmimit 

blerëse në shumën prej 27,549.60€. Paditësi e ka bërë furnizimin me mallin e kontraktuar ashtu 

që më datën 08.08.2015 i ka dërguar të gjitha kosheret dhe pajisjet sipas kontratës në lokacionin 

e përcaktuar nga pala paditëse në periferi të qytetit të Vushtrrisë në lokacionin e ashtu quajtur 

“Te Vreshtat”. Paditësi ka pasur vonesë në lifermin e mallit por ka dhënë disa arsye tek Komuna 

se autoriteti kontraktues dhe ajo ia ka mundësuar vazhdimin e periudhës së garancionit dhe 

përmbushjen e kontratës, kështu e paditura e ka caktuar menaxherin e kontratës dhe e ka formuar 

komisionin për pranimin e mallit i cili mall është pranuar në dorëzim në lokacionin “Te Vreshtat 

në Vushtrri. 

 Ishte jo kontestuese se kosheret me bletë janë kontrolluar dhe janë përcjellur në mënyrë vizuele 

nga e paditura dhe nga inspektorët nga AUVK gjatë kohës sa ishin të vendosura në lokacionin 

“tek vreshtat”, nuk është vërejtur ndonjë problem apo parregullsi tek kosheret me bletë, derisa 

ishin të vendosura në atë lokacion ku bletët kanë qëndruar në atë lokacion nga data 08.08.2015 

deri më datën 15.08.205 datë kjo kur palët në kontratë e kanë bërë shpërndarjen e koshereve tek 

palët e treta familjes përfitues e të donacionit si dhe nuk është regjistruar ndonjë pengese apo 

parregullsi lidhur me procesin e shpërndarjes së bletëve tek familjet përfituese. 

Gjykata e shkallës së dytë në procedurën e vendosjes sipas ankesës të paditurës, të njëjtën e ka 

refuzuar si të pabazuar dhe ka vërtetuar aktgjykimin e gjykatës së shkallës së parë duke pranuar 

në tërësi konstatimet faktike dhe vlerësimin juridik të gjykatës së shkallës së parë. 

Gjykata Supreme e Kosovës, duke pranuar në tërësi qëndrimin juridik të gjykatës së shkallës së 

dytë, ka vlerësuar si të drejtë qëndrimin e gjykatës së shkallës së dytë, me rastin e refuzimit të 

ankesës së të paditurës. 

Gjykata Supreme ka vlerësuar si të pabazuara thëniet e të paditurës në revizion se aktgjykimi i 

goditur është marrë me shkelje thelbësore të dispozitave të procedurës kontestimore nga neni 

182.2 (n) të LPK, ngase siç theksohet aktgjykimi i goditur ka të meta për shkak të cilave nuk 

mund të ekzaminohet, sepse dispozitivi dhe arsyetimi i aktgjykimit janë në kundërshtim me 

vetveten dhe arsyet e dhëna në të. Sipas vlerësimit të gjykatës së revizionit aktgjykimi i goditur 

nuk është përfshirë me shkelje të tilla të procedurës, sepse dispozitivi i aktgjykimit është i kjartë 

dhe në pajtim me provat e administruara, kur gjykata ankimore ka gjetur, se sipas kontratës pala 

paditëse ka marrë detyrimin e liferimit të 312 koshereve me bletë, me disa pajisje shtesë dhe 

ushqime rezerve për bletë, ndërsa e paditura ka marrë detyrimin e pagesës së çmimit blerës në 

shumën prej 27,549.60€. Paditësi e ka bërë furnizimin me mallin e kontraktuar ashtu që më datën 

08.08.2015 i ka dërguar të gjitha kosheret dhe pajisjet sipas kontratës në lokacionin e përcaktuar 

nga pala paditëse në periferi të qytetit të Vushtrrisë në lokacionin e ashtu quajtur “Te Vreshtat”, 

ndërsa  e paditura nuk ka përmbushur detyrimin me arsyetim se  paditësi nuk ka përmbushur  

detyrimin nga kontrata  në aspektin e respektimit të afatit, as në sasi as në cilësi.  

Sipas kontratës së lidhur në mes të  ndërgjyqësve  më datën 14.5.2015, paditësi ka qenë i obliguar 

që të furnizoj komunitetin aplikues me bletë menjëherë e jo më gjatë se 50 ditë, meqenëse 

paditësi nuk ka përmbushur kontratën në afat të përcaktuar me kontratë, e paditura me datën 

16.7.2015  ka kërkuar përmbushjen e kontratës , për të cilin  paditësi ka njoftuar  të paditurën se 

shpërndarja e bletëve do të bëhet 24.7.2015.Më vonë palët kontraktuese kanë komunikuar me 

emaile , ku e paditura ka qenë e pajtimit që furnizimi me bletë  të shtyhet deri me 8.8.2015  ,ku 

edhe është bërë shpërndarja e bletëve në lagjen e ‘’Vreshtave ‘’ në Komunën e Vushtrrisë . 

E paditura e ka caktuar menaxherin e kontratës  dhe ka formuar komisionin  për pranimin e mallit  

i cili mall është pranuar ,prandaj pretendimet e të paditurës  se  paditësi afatin e dorëzimit të 

mallit nuk  e ka respektuar nuk qëndrojnë , nga fakti se për këtë ka pasur pëlqimin e të paditurës. 

Kushtet e përgjegjësisë  për të metat e kafshëve  janë: se kafsha është shitur , se ekzistojnë  të 

metat në kafshë, se të metat janë të fshehura, se të metat ekzistojnë në momentin e bartjes së 

rrezikut , se blerësi për të metat në kafshë me kohë ka njoftuat shitësin për të metat , dhe  të 

përshkruajë  të metën hollësisht (në kuptim të nenit 367 të LMD-së ) .Kushtet e theksuara  duhet 

të plotësohen në mënyrë kumulative .E paditura   nuk ka njoftuar paditësin  se bletët janë me të 

meta fizike (të sëmura), prandaj edhe rrezikun për të metat  fizike e mban e paditura. Në këtë 

drejtim gjykata e shkallës së dytë, drejt ka vendosur  kur ka refuzuar ankesën e   të paditurës , në 

kuptim të dispozitave të nenit 461 ,471 të LMD-së, prandaj pretendimet  e revizionit  se nuk janë 

plotësuar kushtet nga neni  438 të LMD-së nuk qëndrojnë.  Pretendimi e të paditurës  se  kosheret  

nuk kanë pasur 6 korniza  me bletë dhe 4 korniza pa bletë, janë të paqëndrueshme nga fakti  se 

siç u tha edhe  më lartë e paditura për këto të me ta  të koshereve të bletëve është dashtë të 

lajmëroj paditësin  në afat prej 8 ditësh dhe se pas  këtij afati e humbë të drejtën, në kuptim të 

nenit 464 të LMD-së . 

Nga sa u tha më lartë e në bazë të nenit 222 të LPK, u vendos si në dispozitiv të këtij aktgjykimi. 

 

                        GJYKATA SUPREME E KOSOVËS-PRISHTINË 

      E.Rev.nr.77/2021, më 10 shkurt 2021  

 

           Kryetari i kolegjit, 

                     Erdogan Haxhibeqiri  

 


